
E comme do pianeta re do giorno

Sempre ciù bella e ciæa, sempre ciù viva

A lûxe a se diffonde tûtt’intorno,

Mentre ch’ô monta sciù fin ch’ô l’arriva

A-a meitæ do so corso a mezogiorno;

Sempre ciù coscì a gloria progrediva

E cresceiva do Ligure immortale

Con ciù ô s’avvixinava ä Capitale.

Ma d’ûn popolo a gioia, e primma e poi

No mai sentia, de quell’Eroe a l’arrivo

Ch’ô no ghe dava zà ô regno di moi;

Ma doppo ô ciù sûblime tentativo

Un mondo intrego ricco de tesoi,

Comme porriö rappresentâla a-ô vivo?

Chi idee pêu suggerîme, e chi a-ô pensceo

Frazi addattæ che posse esprimme ô veo?


128

Gh’ëa ûn concorso e invexendo in Barçelloña,

Che coscì grande no l’han visto mai

Nè coscì allegro Ciavai e Savoña

Ne-i giorni ciù solenni e straordinai,

Che se fa ûn çentanâ, o che s’incoroña

A statua da Madonna ne-i santuai,

O quando se remettan tûtti a reo

Peccæ grosci e piccin cö Giubbileo.


129

Nè gh’ëa fra noî de gente tanta piena

L’anno, che, a Waterloo l’ûrtimo sforso

Fallio, l’impero e a strepitosa scena

Andava in fûmme do famoso Corso,

Quando ô moto europeo ô portava a Zena

Tanti ministri e prinçipi, ûn concorso

De tanti grosci personaggi in somma

Insemme a-ô Pappà, ch’ô tornava a Romma.

